
Dövlətimizin başçısı ölkəmizdə 
“yaşıl enerji” zonası yaradılması 
layihəsinə mühüm önəm verir. 
Prezident İlham Əliyev azad olunmuş 
ərazilərə səfəri zamanı Laçın 
rayonunun Güləbird kəndində çıxış 
edərkən bu barədə bildirib: “Mən 
bəyan etmişdim ki, azad edilmiş 
torpaqlar “yaşıl enerji” zonası olacaq. 
Mən artıq xarici və yerli investorları 
dəvət etmişəm. Onu da bildirməliyəm 
ki, bütün əsas işləri dövlət olaraq biz 
özümüz görürük və görəcəyik”.

Dövlətimizin başçısı daha sonra 
vurğulayıb ki, xarici və yerli investor-
lar investisiya qoymaqla həm öz biz-
nes maraqlarını, həm də Azərbaycanı 
uzunmüddətli, dayanıqlı, ucuz və 
ekoloji cəhətdən təmiz enerji növləri 
ilə təmin edə bilərlər.

İşğaldan azad olunan rayonlarda 
“yaşıl enerji” zonasının yaradılması 
üçün çox böyük potensial olduğunu 
qeyd edən Azərbaycan Prezidenti 
İlham Əliyev bu regionda, məsələn, 
Laçın-Kəlbəcər bölgələrində külək 
enerjisindən, Zəngilan-Cəbrayıl 
ərazilərində isə günəş enerjisindən 
istifadə imkanlarının çox geniş oldu-
ğunu diqqətə çatdıraraq deyib: “Artıq 
ilkin tədqiqatlar aparılıb və beləliklə, 
biz enerji generasiya güclərimizi, 
ötürücü xətlərimizi yenidən quraraq 
Qarabağı “yaşıl enerji” zonasına 
çevirəcəyik. Mən bu proqramı elan 
edəndə bunu nəzərdə tuturdum və bu 

gün birinci layihə – bax, orada gördü-
yünüz Güləbird Su Elektrik Stansiyası 
artıq istismara verilir”.

Yeri gəlmişkən, dövlətimizin 
başçısının təşəbbüsü və rəhbərliyi ilə 
“yaşıl enerji” zonası, eləcə də “ağıllı 
kənd” layihələrinin reallaşdırılması 
istiqamətlərində ilk addımlar Vətən 
müharibəsinin parlaq qələbəmizlə 
başa çatmasından dərhal sonra atılıb. 
Ötən il dekabrın 23-də Prezident 
İlham Əliyev Zəngilan, Qubadlı və 
Laçın rayonlarına səfəri çərçivəsində 
Güləbird SES-in açılışı, eləcə də 
Ağalı kəndində tətbiq olunacaq ilk 
“ağıllı kənd” layihəsinin hazırlanması 
ilə bağlı çıxışında bu barədə ətraflı 
məlumat verib, eyni zamanda, bu 
mühüm işin müasir dünya standart-
ları səviyyəsində reallaşdırılacağını 
diqqətə çatdırıb.   

“Yaşıl enerji” zonası layihəsinin 

Qarabağ və ətraf rayonlarda  real-
laşdırılmasını potensial imkanlarla 
bərabər, digər amillər də şərtləndirir. 
Belə ki, bu gün dünyanın ən qabaqcıl 
texnologiyaları alternativ enerjidən 
istifadənin stimullaşdırılmasına və 
ekoloji tarazlığın təmin edilməsinə 
yönəldildiyindən, Qarabağın bərpa-
yenidənqurma məsələlərində də 
bu istiqamət əsas götürülür. Başqa 
sözlə, “yaşıl enerji” zonası kimi bərpa 
olunması nəzərdə tutulan Qaraba-
ğın dünyanın ən müasir yaşayış 
məskənlərindən biri olaraq yenidən 
qurulmasına xüsusi əhəmiyyət verilir.    

Azərbaycan Prezidenti İlham 
Əliyevin təsdiqlədiyi “Azərbaycan 
2030: sosial-iqtisadi inkişafa dair 
Milli Prioritetlər”də də qlobal iqlim 
dəyişikliklərinin miqyasının azaldılma-
sı, təmiz ətraf mühitin təmin olun-
ması və Azərbaycanın “yaşıl enerji” 
ölkəsinə çevrilməsi kimi məsələlər 
yaxın onilliyin əsas strateji istiqaməti 
kimi göstərilib.

Prezident İlham Əliyev ayrı-
ayrı çıxışlarında da düşməndən 
təmizlənən ərazilərimizdə “yaşıl ener-
ji” zonası yaradılmasının zəruriliyini 
diqqətə çatdırıb. Dövlətimizin baş-
çısı bunun üçün böyük imkanların, 
habelə kifayət qədər geniş həcmdə 
su resurslarının mövcudluğunu vurğu-
layıb. Ölkə rəhbəri, həmçinin xarici 
tərəfdaşları, investorları bu layihələrin 
gerçəkləşdirilməsinə cəlb etməyin, 
yerli şirkətlərə şərait yaratmağın 

önəmi barədə  fikirlərini bildirib.   
Yeri gəlmişkən, hazırda işğaldan 

azad edilən ərazilərdə “yaşıl enerji” 
zonasının yaradılması məqsədilə 
bərpaolunan enerji mənbələrindən 
istifadə ilə bağlı özəl investisiyaların 
cəlb olunması üçün investorlarla 
müzakirələr aparılır.

Onu da qeyd edək ki, 
Azərbaycanın elektroenergetika, 
o cümlədən bərpaolunan enerji 
mənbələri sahəsinə xarici və yerli 
investorların marağı getdikcə ar-
tır. “Azərbaycan Respublikasının 
energetika sektorunda islahatla-

rın sürətləndirilməsi haqqında” 
Azərbaycan Prezidentinin 2019-
cu il 29 may tarixli sərəncamı ilə 
müəyyənləşdirilən  vəzifələrin mühüm 
istiqamətlərindən biri elektroenerge-
tika sahəsinə özəl investisiyaların 
cəlb edilməsi üçün zəruri tədbirlərin 
görülməsidir. Energetika Nazirliyi 
tərəfindən ilkin layihəsi hazırlanan 
və 2050-ci ilədək dövrü əhatə edən 
energetika sektorunun uzunmüddətli 
inkişaf strategiyası məhz özəl in-
vestisiyalara istiqamətlənən inkişaf 
modelinə əsaslanır. 

Azərbaycan bərpaolunan enerji 
mənbələri ilə zəngin resurslara malik 
ölkələrdəndir. Günəş və külək enerjisi 
potensialının səmərəli istifadəsini 
təmin etmək üçün 2030-cu ilə 
qədər elektrik enerjisi istehsalında 
bərpaolunan enerji mənbələrinin 
payının 30 faizə çatdırılması mü-

hüm vəzifə olaraq müəyyənləşdirilib. 
Həmçinin 2030-cu ilədək təqribən 
1500 meqavat həcmində yeni gücün 
istifadəyə verilməsi nəzərdə tutulub. 
Bu vəzifənin məhz özəl investisiyalar 
hesabına reallaşdırılması planlaşdı-
rılıb.

Respublikamızda beynəlxalq 
tələblərə cavab verən qanunve-
ricilik bazasının mövcudluğu in-
vestorları maraqlandıran başlıca 
şərtlərdəndir. “Azərbaycan Res-
publikasının energetika sektorunda 
islahatların sürətləndirilməsi haq-
qında” sərəncama əsasən, “Elektrik 
enerjisi istehsalında bərpaolunan 
enerji mənbələrindən istifadə haq-
qında” qanun layihəsi hazırlanıb və 
aidiyyəti qurumlarla razılaşdırılaraq 
baxılmaq üçün təqdim edilib. Qa-
nunun qəbulundan sonra Avropa 
Yenidənqurma və İnkişaf Bankı ilə 
birlikdə enerji mənbələrindən istifadə 
sahəsində özəl investisiya hesa-
bına kiçikhəcmli layihələrin həyata 
keçirilməsinə başlanılması planlaşdı-
rılıb.  

Bununla yanaşı, bu sahədə pilot 
layihələrin də həyata keçirilməsinə 
başlanılıb. Ötən il dekabrın 29-da 
Səudiyyə Ərəbistanı Krallığının 
“ACWA POWER” şirkəti ilə 240 me-
qavat gücündə külək elektrik stansi-
yasının tikintisi ilə bağlı müqavilələr 
imzalanıb. Layihənin reallaşdırılma-
sına ümumilikdə 300 milyon ABŞ 
dolları həcmində investisiya qoyuluşu, 
il ərzində isə 1 milyard kilovat saata 
yaxın elektrik enerjisinin istehsalı 
nəzərdə tutulub. 

İqtisadiyyat və Energetika 
nazirliklərinin birgə məlumatında bildi-
rilir ki, bu layihənin icrası nəticəsində 
il ərzində 200 milyon kubmetr qaza 
qənaət ediləcək, habelə ətraf mühitə 
atılan tullantıların həcmi ildə 400 min 
tonadək azaldılacaq. Layihənin real-
laşdırılması, həmçinin müasir istehsal 
və xidmət sahələrinin yaranmasına, 
yeni iş yerlərinin açılmasına töhfə 
verəcək. 

Dövlət başçısının tapşırığı-
na əsasən, işğaldan azad edilmiş 
ərazilərdə yaşıl enerji zonasının 
yaradılması məqsədilə bərpaolunan 
enerji mənbələrindən istifadə ilə bağlı 
da özəl investisiyaların cəlb olun-
ması üçün investorlarla müzakirələr 
aparılır. Bunlarla yanaşı, ənənəvi 
enerji resurslarından elektrik enerjisi 
istehsalı sahəsinə də özəl investisiya-
ların cəlb olunması istiqamətində işlər 
davam etdirilir.

Müasir yanaşmalara əsaslanan 
“Elektroenergetika haqqında” qanun 
layihəsinin qəbul edilməsi bu sahədə 
rəqabət mühitinin formalaşmasını 
təmin edəcək. İnvestisiyaları həm 
mövcud stansiyaların özəlləşdirilməsi, 
həm də yeni özəl elektrik stansiya-
larının tikintisi yolu ilə cəlb etmək 
nəzərdə tutulur. 

Vaqif BAYRAMOV,  
“Xalq qəzeti”

Biz Qarabağı 
“yaşıl enerji” 
zonasına 
çevirəcəyik

P rezident İlham Əliyev mayın 3-də “Azərbaycan 
Respublikasının işğaldan azad edilmiş ərazilərində “yaşıl 
enerji” zonasının yaradılması ilə bağlı tədbirlər haqqında” 

sərəncam imzalayıb. Sərəncama əsasən, ölkəmizin işğaldan 
azad edilmiş ərazilərində “yaşıl enerji” zonasının yaradılması 
ilə əlaqədar müvafiq konsepsiyanın və baş planın hazırlanması 
üçün ixtisaslaşmış beynəlxalq məsləhətçi şirkətin cəlb edilməsi 
məqsədilə Azərbaycan Respublikasının 2021-ci il dövlət 
büdcəsində nəzərdə tutulmuş Prezidentin ehtiyat fondundan 
Energetika Nazirliyinə 1 milyon 391 min 40 ABŞ dollarının manat 
ekvivalenti məbləğində vəsait ayrılıb.

Bu parlaq qələbə düşmənlərimizi 
xar, dostlarımızı isə məmnun etmişdir. 
Azərbaycan əsgərinin qorxmazlığı və 
yenilməzliyi barədə indi bütün dünya 
fəxrlə danışır. Möhtəşəm Qələbənin 
tarixi memarı Prezident  İlham Əliyev bu 
il martın 5-də keçirilən Yeni Azərbaycan 
Partiyasının VII qurultayındakı çıxışında 
Vətən müharibəsində xalqımızın parlaq 
Qələbəsindən danışarkən demişdir: 
“Azərbaycan öz ərazi bütövlüyünü bərpa 
etdi, tarixi ədaləti bərpa etdi, işğalçıları 
əzəli torpaqlarımızdan qovdu və beləliklə, 
tarixi ədalət bərpa olundu. Bizim şanlı 

Qələbəmiz qürur mənbəyimizdir. Bu gün 
bizim Qələbəmiz dünyanın aparıcı ölkələrinin 
aparıcı ali məktəblərində öyrənilir”. 

İkinci Qarabağ müharibəsinin nəticələri 
indi bölgədə yeni reallıqlar yaratmışdır. 
Yaxın aylar, illər ərzində “Zəngəzur nəqliyyat 
dəhlizi” kimi çox mühüm bir layihənin 
həyata keçirilməsi gözlənilir.  Bu və başqa 
layihələr bölgədə və geniş mənada Avrasiya 
məkanında yeni əməkdaşlıq formatları 
yaratmışdır. Azərbaycanın Qarabağdakı 
möhtəşəm zəfəri, faktiki olaraq region 
ölkələrinə və onların xalqlarına inkişaf və 
tərəqqi üçün yeni imkanlar açmışdır.  

Prezident İlham Əliyev bu barədə 
danışarkən fəxrlə qeyd etmişdir ki, bu gün bu 
layihələr ətrafında birləşən və bu layihələri 
bizimlə bərabər icra edən ölkələrin sayı 
artmaqdadır. Bu, istər-istəməz həmin ölkələr 
arasında, hətta əvvəlki dövrlərdə bir-biri ilə 
o qədər isti münasibətləri olmayan ölkələr 
arasında da əməkdaşlığı labüd edir. Bu gün 
həqiqətən dünyanın bir çox aparıcı ölkələri 
Azərbaycan dövlətinin xarici siyasət kursuna 
yüksək qiymət verir və bu qiymət həqiqəti 
tam əks etdirir. 

Bəli, Prezident İlham Əliyevin uzaqgörən 
siyasəti nəticəsində Azərbaycan dövləti həm 
siyasi, həm də iqtisadi sahədə dayanıqlı 
inkişafa nail olmuşdur. Bu, olduqca 
qürurverici məqamdır ki, Azərbaycan 
qarşısında duran əsas məsələni -- ərazi 
bütövlüyünü bərpa etməklə, beynəlxalq 
aləmdə çox böyük nüfuz və hörmət sahibi 
olan bir ölkəyə çevrilmişdir. 

Bu gün Azərbaycanın ictimai-siyasi 
həyatında sabitlik, xalq ilə dövlət arasında 
sarsılmaz birlik, harmoniya hökm sürür. Məhz 
bu səbəbdən Azərbaycanla sıx əlaqələr 
qurmaq, əməkdaşlıq etmək istəyən ölkələrin 
sayı durmadan artır. Prezident İlham Əliyev 

YAP-ın VII qurultayındakı çıxışı zamanı 
demişdir: “Baxın, indi Azərbaycana xaricdən 
nə qədər investisiyalar qoyulur. Bunun əsas 
amili daxili sabitlikdir. “Doing Business” 
proqramında, biz yaxşı yerlərdəyik. İndi 
bizim yerimizi də artırıblar və qabaqcıl ölkələr 
sırasındayıq. Ermənistana bir manat qoyan 
var? Yox. Adam gərək dəli olsun oraya pul 
qoysun. Heç xaricdə yaşayan ermənilər də 
pul qoymurlar. Nə üçün? Çünki hərc-mərclik 
var, aləm qarışıb, sabitlik yoxdur, lider yoxdur, 
etibar edə biləcəyi bir şəxs yoxdur ki, investor 
gəlsin desin, bəli, mən inanıram bu dövlətə, 
bu dövlət başçısına, mən vəsait qoyuram”. 

Bu gün dünyada, Ermənistan istisna 
olmaqla,  elə bir ölkə yoxdur ki, Azərbaycanın 
onunla hansısa problemi olsun. Rəsmi 
Bakı son illər Avropa İttifaqı ilə sıx əlaqələr 
qurmuşdur. Bu quruma üzv olan 9 ölkə 
ilə strateji tərəfdaşlıq haqqında sənədlər 
imzalanıb. Azərbaycandan başqa “Şərq 
tərəfdaşlığı” ölkələrindən heç bir ölkə Avropa 
İttifaqına üzv olan bu qədər çox sayda 
ölkə ilə strateji tərəfdaşlıq haqqında sənəd 
imzalamayb.  

Dövlətimizin xarici siyasəti çoxşaxəlilik 
prinsipi üzərində qurulmuşdur. Azərbaycan 
digər beynəlxalq təşkilatlarla da sıx 
əlaqələr qurmağa çalışır və bu istiqamətdə 
nəzərəçarpan uğurlar əldə edir. Son illər 
Avropa Şurası Parlament Assambleyası, 
Avropa Parlamenti, İslam Əməkdaşlıq 
Təşkilatı, Qoşulmama Hərəkatı ilə 
Azərbaycanın əlaqələri yüksələn xətt üzrə 
inkişaf edir. 

Məlumdur ki, hazırda Azərbaycan 
Qoşulmama Hərəkatına rəhbərlik edir. 
Qoşulmama Hərəkatı üzvlərinin sayına görə 
ikinci təsisatdır. Bu qurum Azərbaycana 
İkinci Qarabağ müharibəsi günlərində böyük 
dəstək verib. Prezident İlham Əliyev bu 
dəstəyi yüksək qiymətləndirmişdir: “Bizə 
qarşı müharibə dövründə BMT Təhlükəsizlik 
Şurasında çirkin kampaniya aparılan zaman 
qətnamə hazırlanırdı. Kim onu pozdu? 
Qoşulmama Hərəkatına üzv ölkələr, onlar bizi 
müdafiə etdilər. Bizim bu təşkilata rəhbərlik 
etməyimiz formal rəhbərlik deyil. Biz bu 
təşkilat üzvlərini müdafiə edirik, biz onlara 
kömək göstəririk, biz COVID-lə bağlı onlara 
yardım etmişik, biz heç kimdən çəkinmədən 
onların haqq səsini müdafiə edirik. Onlar da 
bizi müdafiə etdilər. Beləliklə, bu qətnamə 
qəbul edilmədi”. 

(ardı 9-cu səhifədə)

Azərbaycan 
beynəlxalq aləmdə 
böyük nüfuz sahibidir 

Sivil, demokratik Azərbaycanın beynəlxalq münasibətlər müstəvisində rolu 
və nüfuzu durmadan artır. Müasir dünyada az sayda ölkələr belə yüksək inam 
və etimada nail ola bilir. Buna səbəb Prezident İlham Əliyevin müdrik idarəçiliyi 
ilə son illər ərzində ölkəmizdə siyasi, iqtisadi, mədəni və hərbi sahələrdə əldə 
edilən bir-birindən parlaq uğurlardır.  Azərbaycan bu gün öz tarixinin ən şanlı 
və şərəfli dönəmini yaşayır. Azərbaycan xalqı müzəffər Ali Baş Komandan, 
Prezident İlham Əliyevin yüksək qətiyyəti, rəşadətli Azərbaycan Ordusunun 
qeyri-adi şücaəti sayəsində öz torpaqlarını mənfur düşməndən azad etmişdir. 
Bu, elə bir zəfərdir ki, xoş sorağı dünyanın hər yerində eşidilir. 

